
Or ce qu’il y a de plus remarquable en ces vers, c’eſt que ce 
grand Poëte appelle ſage & venerable l’oubliance des maux,
pour monſtrer combien ſont dignes d’honneur & de veneration
ces perſonnes genereuſes, qui ſçauent oublier les paſſions
deſreglées ; Au contraire de ces autres, qui s’y abandonnent
entierement, & qui font gloire de leurs ſenſualitez plus que
brutales.

Quant à la Fontaine de Cyzique ; ainſi appellée d’vne ville
de ce meſme nom, que les Geographes diſent eſtre en la Natholie,
ce n’eſt pas ſans raiſon qu’elle eſt icy miſe pour vn
ſymbole d’oubly : Car s’il en faut croire Pline, elle auoit la
proprieté de faire perdre le ſouuenir de la choſe aimée à tous
ceux qui beuuoient de ſon eau ; Ce que ie tiendrois pour fabuleux,
ſi Pauſanias en ſes Achaïques n’attribuoit vne pareille
vertu à la riuiere Sellienne.

Quelques-vns voulant ſignifier l’oubly des meres enuers
leurs enfans, peignent vne Femme qui porte penduë au col en
forme de joyau, la pierre que les Grecs appellent Galathite,
& en ſa main droite vn œuf d’Auſtruche.

Cette pierre dont Pline fait mention, eſt fort à propos attribuée
à la Femme dont nous parlons, pource que ſelon le 
meſme Autheur, elle a vne ſecrette proprieté d’augmenter le 
laict aux nourrices, & pareillement de faire perdre la memoire
des choſes paſſées. Tellement que par vne façon de parler
figurée, nous pouuons bien dire des merres qui oublient leurs
enfans, Qu’elles ont au col la pierre Galathite.

Pour la meſme raiſon encore on les compare aux Auſtruches,
qui pour faire eſclorre leurs œufs en Eſté les enſeueliſſent
dans le ſable, & vn peu apres ne ſe ſouuiennent plus de
les y auoir mis : Ce que le patient Iob remarque fort bien,
quand il s’eſcrie. L’Autruſche laiſſe ſes œufs à terre, & les 
oublie, au hazard de les fouler aux pieds.

